
Kass Nielsen heldur, at verð­
ur hendan loysnin vald, so 
fer tað at taka langa tíð – 
helst eini 20 ár.

Triðja loysnin er, at 
kommunurnar gera sum nú, 
at tær fara saman í størri 
eindir at loysa ávísar upp­
gávur.

Kommunurnar hava fing­
ið eldraøkið at taka sær av og 
tað hevur havt við sær, at vit 
hava fingið nakrar eindir, 
sum hava eina ávísa stødd 
og harvið eisini orku at loysa 
uppgávurnar.

Á barnaverndarøkinum 
er eisini samstarv og verða 
skúlarnir lagdir út til komm­
unurnar at umsita, so verður 
hetta helst gjørt í somu eind­
um.

– Fyri einstaka borgaran 
hevur hetta við sær, at borg­
arin fær eina betri og trygg­
ari tænastu, sum eisini er 
meira professionel, sigur 
Bárður Kass Nielsen.

Bárður Kass Nielsen um­
boðar Nýtt Sjálvstýri í løg­
tinginum saman við Kára P. 
Højgaard.

arnig@sosialurin.fo

Nývaldi tingmaðurin hjá Nýggjum Sjálvstýri 
er uppvaksin millum sambandsfólk, 
men valdi sjálvstýrisleiðina

Árni Gregersen

Hann er uppvaksin millum 
sambandsfólk á Nesi, men 
kortini hevur hann valt 
sjálvstýrisleiðina.

Bárður Kass Nielsen er 
júst valdur á ting fyri Nýtt 
Sjálvstýri, men tað lág ikki 
í kortunum, at hann skuldi 
velja sjálvstýrisleiðina.

– Eg eri uppvaksin mill­
um nógv sambandsfólk og 
eg kann ikki bera teimum 
nakað ringt, men hinvegin, 
so havi eg altíð hildið, at 
vit eiga sjálvi at ráða fyri 
borgum, sigur Bárður Kass 
Nielsen.

Á landsfundinum hjá 
Nýggjum Sjálvstýri segði 
hann, at vit skulu tryggja 
okkum, at tað eru vit sum 
ráða fyri borgum í egnum 
landi. Samstundis helt 
hann, at vit eisini skulu 
duga at loysa ymiskar 
uppgávur í samarbeiði við 
onnur.

Hann brúkti málið um 
Eik grunnin, sum eitt dømi 
um, hvussu illa vit kunnu 
koma fyri, tá ið vit ikki 
ráða í egnum landi.

– Í hesum kanningarar­
beiðinum var tað umráð­
andi at fáa upplýsingar til 
vega, so at nevndin kundi 
koma til so ítøkiligar nið­
urstøður sum møguligt. 
Men ein stórur stoppklossi 
í arbeiðnum, var danska 
Fíggjareftirlitið, sum hev­
ur eftirlit við føroysku 
peningastovnunum. Tí 
fíggjareftirlitið vildi ikki 
útlevera nakrar upplýs­
ingar yvirhøvur, sjálvt um 
tað var ein § 19 nevnd frá 

føroyska løgtinginum, sum 
bað um upplýsingar. 

– Sigast skal at líknandi 
nevndir í Fólkatinginum 
høvdu fingið upplýsing­
arnar frá Fíggjareftirlitin­
um, um teir spurdu um tað, 
segði Bárður Kass Nielsen.

Manglandi virðing
Tingmaðurin fyri Nýtt 
Sjálvstýri heldur, at hetta 
greitt vísir eina manglandi 
virðing fyri Løgtinginum.

– Hetta eigur ikki at 
koma fyri, sigur hann.

Hann mælir til, at vit 
fara at kanna, hvussu eitt 
føroyskt fíggjareftirlit 
kann skipast í Føroyum. 
Tað skal ikki vera eitt 
“stand alone”-fíggjareftir­
lit, men sum eitt eftirlit, ið 
er partur av einum altjóða 
eftirliti.

– Tað kann ikki vera 
rætt at vit blíva forðað í at 
fáa upplýsingar um okkara 
egna virksemi her á landi. 
Hetta eiga vit tí at fáa upp­
á pláss sum skjótast, sigur 
hann.

Yvirtaka alt
Hann sigur, at hansara 
flokkur er ein sjálvstýris­
flokkur og at tað eigur at 
skína ígjøgnum alt tað 
politiska arbeiðið, sum 
verður gjørt.

Sjálvur heldur hann, 
at vit eiga at yvirtaka øll 
málsøkir, men sjálvandi 
stig fyri stig.

– Tað kann ikki vera 
rætt at vit blíva forðaði í at 
fáa upplýsingar um okkara 
egna virksemi her á landi. 
Hetta eiga vit tí at fáa 

uppá pláss sum skjótast. 
Men er tað yvirhøvur ein 
realistiskur tanki, ella er 
tað bara ein hvørvisjón, 
spyr hann.

Hann svarar sjálvur, 
at skal hetta gerast, so er 
avgerandi at vit samstarva 
við onnur um tey stóru 
málini.

– Eg síggi fyri mær at 
vit skulu samarbeiða við 
onnur lond á so at siga 
øllum økjum. Og at sam­
arbeiði verður meira og 
meira umráðandi fyri okk­
um í takt við, at vit blíva 
meira og meira altjóða­
gjørd. 

– Um vit ikki knýta 
okkum til menningina í 
útlondunum, er tað skjótt 
at vit seinka afturút á 
nógvum økjum. Men al­
tjóðagerðin og tættari 
samarbeiði er ikki eins­
betýðandi við, at vit skulu 
avgeva okkara ræðisrætt, 
sigur Bárður Kass Nielsen.

Bárður Kass Nielsen 
er komin á ting. Hansara 
sivila arbeiðið er, at hann 
er fíggjarleiðari fyri Reyni 
Service, men har gevst 
hann á nýggjárinum.

– Eg havi ikki nakað 
beinleiðs annað at fara 
til, men eg veit væl, at eg 
bert sitið næsta ár aftur­
at í tinginum um Jógv­
an Skorheim ikki verður 
afturvaldur sum borgar­
stjóri í Klaksvík, sigur 
hann.

Bárður Kass Nielsen 
hevur tankar um at fara at 
arbeiða sum sjálvstøðug­
ur konsulentur í fíggjar­
geiranum.

– Vit mugu 
ráða fyri 
borgum í 
egnum landi

MELDURIN

Bárður Kass 
Nielsen
•	39 ár
•	Giftur
•	Fýra børn
•	Starv: fíggjarleiðari
•	Útbúgving: cand.merc
•	Býr á Skála


